
Dunyoda urbanizatsiyaning hamda cho’llashuvning kengayishi yarimqattiqqanotlilarning 

lokal yashash joylarining qisqarib borishiga hamda noyob va tabiatan kamyob bo’lgan turlarning 

yo’q bo’lib ketishiga sabab bo’lmoqda. Shu sababli, tabiiy va agrolandshaftlarda yarim qattiq 

qanotlilarning xilma-xilligini aniqlash, faunistik tahlil qilish, bioekologik xususiyatlarini asoslash, 

populyatsiyalariga ta’sir etuvchi omillarni aniqlash va zararli turlariga qarshi kurash choralarini 

ishlab chiqish muhim ilmiy-amaliy ahamiyat kasb etadi. 

Qandalalarning aktiv holatdagi hayot davri juda qisqa bo‘lib, ko‘p vaqti passiv holatda 

ya’ni diapauza davrida bo‘ladi. Qoraqalpog‘iston sharoitida bug‘doy agrotsenozida, asosan, ular 

may oyining uchinchi dekadasida va iyun oylarida, sholi agrotsenozida esa ba’zi turlar avgust 

oylarida aktiv bo‘ladi. Qishlash davri taxminan sakkiz yoki to‘qqiz oyni tashkil etdi. To‘liq 

yetilmagan lichinkalar dalaga tushgan barglar ostida qishlashi va qishlash joylaridan o‘rtacha 

kunlik havo harorati + 12-15 °C, tuproqning havo harorati +18 °C gacha qiziganda ular uchib 

ketishi kuzatildi.  

Donli ekinlarda uchraydigan yarimqattiqqanotli hasharotlarning trofik munosabatlarini 

biologik, fiziologik va morfologik xususiyatlari jihatidan kompleks tomonlama o‘rganilishi o‘ziga 

xos tarixga egadir.  

Bu hasharotlar O‘zbekistonning shimoliy hududida g‘alla ekinlarining ommaviy 

zararkunandalari hisoblanadi. 

2024-2025 yillar davomida Qoraqalpog‘istonning Shumanay tumani g‘alla 

agrobiotsenozidagi qandalalarning trofik aloqalarini o‘rganish uchun materiallar yig‘ildi. Jami 367 

ta hasharot namunalari g‘alla dalalaridan yig‘ildi, ularning turlar xillma xilligi aniqlandi va trofik 

aloqalar bo‘yicha 3 ta guruhga tegishli ekanligi qayd qilindi: 

1) Fitofaglar - bu turlar o‘simliklarning turli organlarini iste’mol qiladilar va uch guruhga 

bo‘linadi: 

a) Polifaglar – bu guruhning vakillari turli oilalarga mansub turli o‘simliklar bilan oziqlanadi. 

Tadqiqotlarimizda donli ekinlarda 8 tur polifaglar qayd etilgan va jami turlarning 50 % ni 

tashkil etdi. Ushbu turlar barcha fitofag turlarining ko‘p qismini tashkil qilishi aniqlandi. 

b) Keng oligofaglar – bu guruhning vakillari bir oilaga mansub turli avlod o‘simliklari bilan 

oziqlanadigan turlar hisoblanadi. Jami 5 tur - 31 % tadqiqotlarimizda ushbu guruhga mansub 

ekanligi qayd etilgan.  

v) tor oligofaglar - bu guruhning vakillari bir xil turdagi o‘simliklar bilan oziqlanadi va 

o‘rganilayotgan hududda 3 tur ushbu guruhga mansub hamda 19 % ni tashkil etdi. 

2) Zoofaglar – bu guruh vakillari faqat hayvonlar, ya’ni mayda umurtqasiz organizmlar bilan 

oziqlanadi va bu turlarga yirtqichlar yoki entomofaglar deyiladi. Kuzatishlarimizga ko‘ra, donli 

ekinlarda qandalalarining 3 tur aniqlangan bo‘lib, ular foizda 19 % ni tashkil qiladi. Entomofaglar 

guruhiga quyidagi Nabidae oilasining vakillari kiradi: Nabis (Nabis) capsiformis, Nabis 

pseudoferus pseudoferus, Himacerus apterus.  

3) Zoofitofaglar – bu guruhga mansub turlar turli o‘simliklar va hayvonlar bilan oziqlanadi. 

Bizning tadqiqotlarimizda, Miridae oilasining faqat: Deraeocoris ruber vakili ushbu 

guruhga mansub ekanligi va jami o‘rganilgan turlarning 6% ni tashkil etishi aniqlandi. 

1-jadval  

Qoraqalpog‘istonning Shumanay tumani g‘alla agrobiotsenozidagi fitofag  

qandalalarining trofik aloqalari 

Oila va turlar nomi Polifag 
Keng 

oligofag 

Tor 

oligofag 

MIRIDAE Hahn, 1833 6 4  

1. Lygus gemellatus (Herrich-Schaeffer, 1835) +   

2. Lygus pachycnemis (Reuter, 1879) +   

3. Lygus rugulipennis (Poppius, 1911) +   

4. Notostira elongata (Geoffroy, 1785)  +  

5. Megaloceroea recticornis (Geoffroy, 1785)  +  

6. Stenodema calcaratum (Fallen, 1807) +   

7. Stenodema tripsinosa (Reuter, 1904)  +  

8. Trigonotylus pulchellus (Hahn, 1834) +   

9. Trigonotylus caelestialium (Kirkaldy, 1902)  +  

10. Campyloneura virgula (Herrich-Schäffer, 1835) +   

RHOPALIDAE Amyot & Serville, 1843  1 2 

11. Chorosoma schillingi (Schilling, 1829)  +  

12. Rhopalus distinctus (Signoret, 1859)   + 

13. Rhopalus subrufus (Gmelin, 1790)   + 

GEOCORIDAE Baerensprung, 1860 2  1 

14. Engistus salinus (Jakovlev, 1874) +   

15. Engistus exsanguis (Stál, 1872)   + 

16. Henestaris halophilus (Burmeister, 1835) +   

 

1-jadvaldagi ma’lumotlardan ko‘rinib turibdiki, fitofag turlar bo‘yicha trofik 

munosabatlariga ko‘ra barcha o‘rganilgan turlar ichidan ko‘p qismini fitofaglar guruhi tashkil 

etadi va ulardan 8 - 50 % turlar polifaglar, 5 – 31 % turlari keng oligofaglar, 3 – 19 % tur esa tor 

oligofaglar hisoblanadi. O‘rganilgan turlarni oilalar kesimida ajratganimizda eng ko‘p Miridae 

oilasi vakillaridan 10 turi, Rhopalidae va Geocoridae oilasi vakillaridan esa 3 tadan turi qayd 

qilindi.  

